
	Իրավական ակտի հիմնավորումը


	1.
	Անհրաժեշտությունը


	
	Հայաստանի Հանրապետության ընտանեկան օրենսգրքով, «Սոցիալական աջակցության մասին» Հայաստանի Հանրապետության օրենքով և այլ իրավական ակտերով հստակ սահմանված չեն կյանքի դժվարին իրավիճակում հայտնված երեխայի՝ այլընտրանքային խնամքի ուղղորդման առաջնահերթությունները, որի հետևանքով, շատ հաճախ՝ առանց պատշաճ ուսումնասիրություն կատարելու, կյանքի դժվարին իրավիճակում հայտնված երեխան միանգամից ուղեգրվում է բնակչության շուրջօրյա խնամք իրականացնող որևէ հաստատություն (երեխաների խնամքի ու պաշտպանության գիշերօթիկ հաստատություն կամ մանկատուն): Խնդիրն  այն է, որ նախքան երեխային շուրջօրյա խնամքի հաստատություն ուղեգրելը, պետք է լրջորեն քննարկվի երեխայի խնամքն այլընտրանքային խնամքի այլ, առաջին հերթին՝ ընտանիքահեն խնամքի միջոցով կազմակերպելու հնարավորությունը, այդ թվում՝ խնամակալության/հոգաբարձության հանձնում, տեղավորում խնամատար ընտանիքում, աջակցողական ծառայությունների տրամադրում երեխայի խնամքի կամ սոցիալական հոգածության  ցերեկային կենտրոնում և այլն, և միայն դրանց անհնարինության դեպքում, որպես խնամքի կազմակերպման տարբերակ դիտարկվի շուրջօրյա խնամք իրականացնող  հաստատության որևէ տիպում երեխայի տեղավորումը:  

Ներկայումս այլընտրանքային խնամքի տարբեր ձևերում, հատկապես՝  շուրջօրյա խնամք իրականացնող հաստատություններում տեղավորված երեխաների խնամքի և կյանքի պայմանների պատշաճ մշտադիտարկում չի իրականացվում՝ այդ հաստատություններում երեխաների տեղավորման որոշումների երեխաների լավագույն շահին համապատասխանության տեսանկյունից:  Բավարար աշխատանք չի իրականացվում նաև շուրջօրյա խնամք իրականացնող հաստատություններում տեղավորված երեխաների կենսաբանական (հարազատ) ընտանիքների հետ՝ երեխաների  վերադարձն ապահովելու  ուղղությամբ:  

Նման իրավիճակը չի բխում երեխայի լավագույն շահերից և չի համապատասխանում երեխայի իրավունքների պաշտպանության մասին միջազգային իրավական փաստաթղթերին, մասնավորապես՝ ՄԱԿ-ի կողմից   Երեխաների այլընտրանքային խնամքի 2009թ.ընդունած ուղեցույցին: 

Հարկ է նշել, որ երեխաների ուղղորդման կարգի և հստակ չափորոշիչների մշակման անհրաժեշտությունը՝ որպես Հայաստանի Հանրապետության կողմից ստանձնած պարտավորություն, ամրագրված է նաև 2013թ. սեպտեմբերի 27-ին ստորագրված ՀՀ և ԱՄՆ կառավարությունների միջև առողջապահական և սոցիալական ծառայությունների բարելավման մասին օժանդակության համաձայնագրով: 

Նշված համաձայնագրով նման կարգի ընդունումն ու կիրառումը դիտարկվում է որպես բնակչության սոցիալական պաշտպանության շուրջօրյա հաստատություններ երեխաների մուտքը կանխարգելող միջոց, իսկ այդ հաստատություններում երեխաների տեղավորումը` որպես վերջին կամ ծայրահեղ միջոց, ինչպես նշված է ՄԱԿ-ի 2009թ. Երեխաների այլընտրանքային խնամքի ուղեցույցում: 

Սույն նախագծով, փորձ է արվում շտկել այդ վիճակը և սահմանել երեխայի այլընտրանքային խնամքի տրամադրման առաջնահերթություններ և խնամքի հաստատություններ ուղղորդման առավել հստակ չափորոշիչներ: Այդ կերպ ապահովելով, որպեսզի մինչ երեխային շուրջօրյա խնամքի հաստատություն տեղավորելը, դիտարկվի երեխային` այլընտրանքային խանմքի այլ տեսակների տրամադրումը:


	2.
	Ընթացիկ իրավիճակը և խնդիրները


	
	Խնամակալության և հոգաբարձության մարմինների, Հայաստանի Հանրապետության մարզպետարանների ընտանիքի, կանանց և երեխաների իրավունքերի պաշտպանության բաժինների, սոցիալական աջակցության տարածքային գործակալությունների/բաժինների, կողմից ցանկալի արդյունավետությամբ չի իրականացվում կյանքի դժվարին իրավիճակում հայտնված երեխաների անհատական և այլընտրանքային խնամքի տրամադրման կարիքների գնահատումը, ինչի արդյունքում, առանց ծնողական խնամքի մնացած երեխաները, շատ հաճախ, միանգամից ուղեգրվում են խնամքի շուրջօրյա հաստատություններ:



	3.
	Կարգավորման նպատակը և բնույթը

	
	Նախագծի ընդունմամբ՝ 

ա) հստակ կսահմանվեն կյանքի դժվարին իրավիճակում հայտնված երեխաների` այլընտրանքային խնամքի տրամադրման առաջնահերթությունները, նախապատվությունը տալով խնամքի ընտանիքահեն կամ ընտանեկանին մոտ ձևերին՝ որդեգրմանը, խնամակալությանը/հոգաբարձությանը, խնամատար ընտանիքին և միայն  դրանց անհնարինության դեպքում՝  շուրջօրյա խնամք իրականացնող  որևէ հաստատությունում երեխայի տեղավորմանը,
բ) երեխայի խնամքի ու պաշտպանության իրավասություն ունեցող մարմինների համար պարտադիր կատարման ենթակա գործառույթ կդառնա կյանքի դժվարին իրավիճակում հայտնված երեխաների և նրանց ընտանիքների կյանքի պայմանների համակողմանի և խորը ուսումնասիրությունը և երեխայի համար այլընտրանքային խնամքի բոլոր տեսակների նպատակահարմարության մասին  հիմնավոր եզրակացության կազմումը: 

	4.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է ՀՀ աշխատանքի և սոցիալական հարցերի նախարարության աշխատակազմի մասնագետների կողմից` ՄԱԿ-ի մանկական հիմնադրամի փորձագետների աջակցությամբ: Նախագծի մշակման համար հիմք են հանդիսացել ՄԱԿ-ի 2009թ. Երեխաների այլընտրանքային խնամքի ուղեցույցը, Հայաստանի Հանրապետության կառավարության 2012 թվականի դեկտեմբերի 27-ի թիվ 1694-Ն որոշման հավելվածի N 1-ի 20-րդ և 22-րդ կետերում նշված խնդիրները, ինչպես նաև 2013թ. սեպտեմբերի 27-ին ստորագրված   ՀՀ և  ԱՄՆ կառավարությունների միջև առողջապահական և սոցիալական ծառայությունների բարելավման մասին օժանդակության համաձայնագրի 5.4 կետը:

	5.
	Ակնկալվող արդյունքը

Նախագծի ընդունման արդյունքում ակնկալվում է, որ՝

· հստակ կսահմանվեն կյանքի դժվարին իրավիճակում հայտնված երեխաների այլընտրանքային խնամքի տրամադրման և խնամքի հաստատություններ ուղղորդման առաջնահերթությունները.

· կիրականացվի շուրջօրյա խնամքի  հաստատություններում տեղավորված երեխաների խնամքի և նրանց կյանքի պայմանների, խնամակալների, հոգաբարձուների, խնամատար ծնողների, խնամքի հաստատությունների գործունեության մշտական մշտադիտարկում.

· հնարավորինս կկանխարգվելի երեխաների մուտքը շուրջօրյա խնամքի հաստատություններ. 

· կիրականացվեն համակողմանի և շարունակական աշխատանքներ՝ շուրջօրյա խնամքի հաստատություններում  տեղավորված երեխաներին կենսաբանական ընտանիք վերադարձնելու ուղղությամբ.

· կապահովվի համագործակցություն խնամակալության և հոգաբարձության մարմինների ու Հայաստանի Հանրապետության մարզպետարանների, իսկ Երևան քաղաքում՝ Երևանի քաղաքապետարանի ընտանիքի կանանց և երեխաների իրավունքների պաշտպանության բաժինների, սոցիալական աջակցության տարածքային գործակալությունների կամ բաժինների միջև: 

	
	Հասարակությանը նախագծի վերաբերյալ իրազեկումը

	
	Որոշման նախագիծը տեղադրվել է ՀՀ աշխատանքի և սոցիալական հարցերի  նախարարության www.mlsa.am ինտերնետային կայքում:


ՏԵՂԵԿԱՆՔ

«ԿՅԱՆՔԻ ԴԺՎԱՐԻՆ ԻՐԱՎԻՃԱԿՈՒՄ ՀԱՅՏՆՎԱԾ ԵՐԵԽԱՆԵՐԻ՝ ԱՅԼԸՆՏՐԱՆՔԱՅԻՆ ԽՆԱՄՔԻ ՏՐԱՄԱԴՐՄԱՆ ՆՊԱՏԱԿՈՎ ՈՒՂՂՈՐԴՄԱՆ ԿԱՐԳԸ ԵՎ ՉԱՓՈՐՈՇԻՉՆԵՐԸ ՀԱՍՏԱՏԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ՍԵՊՏԵՄԲԵՐԻ 25-Ի ԹԻՎ 1112-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ  ԿԱՏԱՐԵԼՈՒ ԿԱՄ ՆՈՐ ԻՐԱՎԱԿԱՆ ԱԿՏԵՐ  ԸՆԴՈՒՆԵԼՈՒ  ԱՆՀՐԱԺԵՇՏՈՒԹՅԱՆ   ՎԵՐԱԲԵՐՅԱԼ

Որոշման ընդունման կապակցությամբ այլ իրավական ակտերում փոփոխություններ կատարելու կամ նոր իրավական ակտեր ընդունելու անհրաժեշտություն չկա:

ՏԵՂԵԿԱՆՔ
 «ԿՅԱՆՔԻ ԴԺՎԱՐԻՆ ԻՐԱՎԻՃԱԿՈՒՄ ՀԱՅՏՆՎԱԾ ԵՐԵԽԱՆԵՐԻ՝ ԱՅԼԸՆՏՐԱՆՔԱՅԻՆ ԽՆԱՄՔԻ ՏՐԱՄԱԴՐՄԱՆ ՆՊԱՏԱԿՈՎ ՈՒՂՂՈՐԴՄԱՆ ԿԱՐԳԸ ԵՎ ՉԱՓՈՐՈՇԻՉՆԵՐԸ ՀԱՍՏԱՏԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ՍԵՊՏԵՄԲԵՐԻ 25-Ի ԹԻՎ 1112-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՎԵՐԱԲԵՐՅԱԼ
  Որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
